
HØYRINGSUTTALE: 420 kV-leidning Fardal – Ørskog; trasear i Gloppen Kommune i Sogn og Fjordane Fylke 

Vi syner til utsend orientering om ny 420 kV-leidning samt informasjon gjeven på informasjonsmøte på Sandane i Gloppen Kommune 2.mai 2006. Av den framlagde informasjonen kjem det fram at det er ein frist 16.juni for å kome med høyringsuttaler om denne saka.

I etterkant av møtet som Stanett/NVE arrangerte på Sandane 2.mai er det gjennomførd tre orienterings- og diskusjonsmøter i Hyen i regi av Hyen Utviklingslag. Hyen Utviklingslag er blitt beden av innbyggjarane i bygda om å utarbeide ei uttale om saka då tre av dei føreslegne traséane vil gå igjennom Hyen i Gloppen Kommune. Dette gjeld traseane 3.0, 2.0 og 2.10. 

Alternativ 2.0 kjem inn i Hyen/Gloppen frå Savlandsstøylane til Vinddalsvatnet mot Rombergvatnet. Landskapsevalueringa i samband med verneplanane har sett Rombergvatnet og området omkring i klasse A 2 : ”Eineståande landskap i regionen”. Vidare forbi Gamlestøylen, gjennom Eimhjelledalen, forbi busetnaden på Eimhjellen, forbi mange hytter, også kort over vatnet med Nesholmen leirstad og pensjonat og stort hyttefelt, mot busetnad i Heimseta, hytter og busetnad på Demma, over Skilbreistøylen og støylen i Straumsbotnen, og mot planlagde Ålfotbreen landskapsvernområde. 

Alternativ 2.10 tek av frå 2.0 ved Vinddalsvatnet, går langsmed Rombergvatnet med Vikastøylen og hytter, mot busetnaden på Rønnekleiv, forbi Rønnekleivstøylen og hytter ved Langevatnet, og langsmed Røyrvikvatnet og vidare inn på 2.0 i Heimsetåsen.

Alternativ 3.0 kjem inn i Hyen i Gjengedalsskaret i grensa for planlagd landskapsvernområde, går mellom Aastøylen med mange hytter og busetnaden på Dalheim, vidare forbi Gjengedalsstøylen, og innatt i planlagd landskapsvernområde og ned mot Gimmestadstøylen.
Hyen er ei bygd som er kjend for å vere svært opptatt av naturen og som ynskjer å profilere seg på det unike friluftstilbodet som fins der. Alle dei føreslegne alternativa vil bidra til sterk forringing av både naturen og naturopplevingar på ein måte som vi meiner er svært negativ for bygda. Vidare ser vi at dei føreslegne linjetraséane i fleire tilfeller vil kome så nær busetnad og hyttefelt fleire stader at vi frykter både for sjenanse for og farleg stråling på dei som kan kome nær ei slik line. I eit tid kor vi ynskjer fleire tilflyttarar til bygda trur vi også at eit slikt inngrep vil gjere Hyen mykje mindre attraktiv å flytte til dersom eit av dei føreslegne alternativa vert realisert.

Hyen Utviklingslag si oppfatning er at dei føreslegne alternativa vil gje omfattande og uerstattelege skadar for Hyen og kan ikkje aksepterast . Konklusjonen vår er difor klår;  vi ynskjer ikkje å la lina gå igjennom Hyen -  verken i trasé 2.0, 2.10 eller 3.0. Vi vil difor krevje at lina går utanom Hyen.

Vi ser i møte ei positiv handsaming av dette innspelet.

